
suvaro, che me vonno dare a ntennere cessiche pe lanterne, e la luna dinto lo puzzo miettele lo dito mmocca, e toccale lo naso a lo peccerillo, ca te face la cappa larga, e pò fa ciento nodeca a no tornese, vasta dicere Napoletano, largo de vocca, e stritto de mano e chello che chiù mporta mò, è ca si me nnaurasse d’oro non vorria vedere ssa faccie de cecoria malecotta, ch’a sentirete parlare schitto me vene l’appietto, e non te pozzo vedere pinto a lo muro, e si t’ashiasse dinto la monnezza manco te pigliaria, ne te cacciarria da dinto no campo de fave, ca si ppio appilate lo naso, e fuie, e te pienze azzeccoliaremete adduosso. Have tuorto a dire ch’è stuorto le respondette Io, V.S. non me deverrisse fare aggravio, ca non songo cossi agrancato come te cride, e dove abbesogna, a nce va lo nore, me le lasso scappare a ciento a ciento li pataccune, de lo riesto si songo brutto, chi non me vò dà la mamma me dia la figlia, ca non se po havere grieco, e cappuccio, la votte chiena, e la mogliere mbriaca. Vennegnare, e pigliare le fescene, non se pò bevere, e siscare, dico mo à preposeto, non se pò essere sbelluottolo, e ricco, ma se dice no mutto antico. Faccie storta, e ventura deritta, e po me pare ch’aggie buon tiempo a terziareme, ca non è tanto quanto se dice, ca puro me songo mirato dinto na scafareia d’acqua, e poco nce mancaie, che non me

